
MINUTI

SKRIVANA TAL-KUMITAT:  Nibdew bl-ewwel item li għandna fuq l-aġenda li huwa l-ħatra ta’ Chairman.  Nitlob għal proponent.  

ONOR. SILVIO SCHEMBRI:  Nipproponi li l-Onor. Louis Grech ikun maħtur Chairman tal-Kumitat.  

SKRIVANA TAL-KUMITAT:  Min jissekonda?  

ONOR. CHRIS AGIUS:  Nissekonda.  

SKRIVANA TAL-KUMITAT:  Il-mistoqsija hija li l-Onor. Louis Grech jiġi maħtur bħala Chairman ta’ dan il-Kumitat.  Dawk favur?  (Onor. Membri: Aye)  Dawk kontra?  Agreed.  

Il-mozzjoni għaddiet nem. con. 

THE CHAIRMAN (Onor. Louis Grech):  Nistgħu inkomplu bit-tieni item fuq l-aġenda u nipproponi li ż-żewġ items, jiġifieri r-Rapport Annwali u Stqarrijiet Finanzjarji, kif ukoll l-Estimi tan-National Audit Office (NAO) jittieħdu bħala item wieħed.  Hawn oġġezzjonijiet?  Ma jidhirx li hawn.  

RAPPORT ANNWALI U STQARRIJIET FINANZJARJI TAL-UFFIĊĊJU NAZZJONALI TAL-VERIFIKA GĦAS-SENA LI TAGĦLAQ FIL-31 TA’ DIĊEMBRU 2012, U ESTIMI FINANZJARJI TAL-UFFIĊĊJU NAZZJONALI TAL-VERIFIKA GĦAS-SENA 2014

THE CHAIRMAN:  Nitlob lill-Awditur Ġenerali u xi uffiċjali li jħoss li jistgħu jgħinuh sabiex jingħaqad magħna fuq il-Mejda u jagħti lill-Kumitat rendikont qasir fuq ir-Rapport Annwali u tal-Estimi Finanzjarji.  

Is-Sur Anthony C. Mifsud, is-Sur Charles Deguara u s-Sur Ian Rizzo ħadu posthom madwar il-Mejda.

IS-SUR ANTHONY C. MIFSUD (Awditur Ġenerali):  Mr Chairman, qabel xejn, nixtieq nifraħlek għall-ħatra tiegħek ta’ Chairman u nilqa’ b’ entużjażmu l-formazzjoni ta’ dan il-Kumitat li tant għandu rwol importanti fis-sorveljanza tal-Uffiċċju tagħna.  Aktar minn sorveljanza, aħna nikkonsidraw lil dan il-Kumitat bħala spalla fil-ħidma tagħna mal-Parlament u mal-Kumitat Permanenti dwar il-Kontijiet Pubbliċi.  

Bil-permess tagħkom, nixtieq nibda billi nsemmi żvilupp li kellna din is-sena fl-International Organisation of Supreme Audit  Institutions (INTOSAI).  Meta ikkommemorat is-60 sena mit-twaqqif tagħha f’Ottubru li għadda fiċ-Ċina, ġie mħabbar li din l-organizzazzjoni għandha 191 membru.  Dan ifisser li l-United Nations biss għandha membri stati iktar minn din l-għaqda.  

[bookmark: _GoBack]Ir-rapport annwali tal-Uffiċċju tagħna ġie awditjat minn Ernst & Young, u din hija l-aħħar sena tagħhom: kienu ġew appuntati fl-2008 biex jawditjaw l-istatements finanzjarji tal-NAO.  F’paġna 7 ta’ dan ir-rapport, hemm ir-rapport tal-Awdituri fejn qed jgħidu li l-pożizzjoni finanzjarja kif inhi ppreżentata fil-31 ta’ Diċembru 2012, kif ukoll il-cash flows għal dik is-sena msemmija, huma skont l-istandards internazzjonali tar-rapportaġġ finanzjarju, hekk kif addottati mill-Unjoni Ewropea.  

Nixtieq nagħmel aċċenn għall-fatt li l-kontrolli u l-proċeduri finanzjarji jinsabu robusti u siguri meta tqis li, f’dawn il-ħames snin, qatt ma rċevejna management letter mingħand Ernst & Young li fiha lmentaw jew esprimew xi tħassib dwarhom.  Nixtieq nirreferi għat-tabella li hemm f’paġna 3 ta’ dan ir-rapport li turi pubblikazzjoni ta’ 14-il rapport f’diversi oqsma ta’ awditjar li saru matul is-sena finanzjarja 2012.  Dan kien l-ogħla numru ta’ rapporti li qatt ilħaqna fl-istorja tal-NAO.  Ta’ min isemmi li dan intlaħaq minkejja li, għal darb’oħra, kellna allokazzjoni inqas minn dik approvata minn dan il-Kumitat min-naħa tal-Ministeru tal-Finanzi.  U fuq din xtaqt ngħid xi ħaġa.  

Kif tafu, l-NAO ma jaqa’ taħt l-ebda Ministeru, u l-Estimi tiegħu dejjem ikunu approvati minn dan il-Kumitat biex inħarsu l-indipendenza tal-Uffiċċju.  Madanakollu, l-Ministeru tal-Finanzi dejjem jispiċċa jalloka ammont inqas fl-Estimi tiegħu, u fir-realtà huwa dan l-ammont li finalment ikun jista’ jinġibed mit-Teżor.  Irrid ngħid ukoll li l-Ministeru tal-Finanzi ma kienx oġġezzjona meta, fis-sena 2010, tlabna ammont skont kif kien approva dan il-Kumitat; però, mill-esperjenza nafu li l-Finanzi jibdew iħokku rashom meta jkun hemm ammonti miġbuda iktar minn dak approvat fl-Estimi.  Hija proprju din ir-raġuni għalfejn nippruvaw ngħaddu b’deficit minflok ninsistu li niġbdu l-ammont li jkun ġie approvat minn dan il-Kumitat.  

Jekk nagħtu ħarsa lejn ir-rapport finanzjarju għas-sena 2012, naraw li l-uffiċċju kellu bżonn tal-inqas €2.3 miljun biex ikopri l-ispejjeż tal-operat tiegħu, però l-allokazzjoni tal-Ministeru tal-Finanzi kienet tlaħħaq €2.185 miljun.  Aħna żammejna ma’ dan l-ammont, u finalment ir-riżultat tad-deficit kien ta’ €143,000.  Tista’ tgħid li din is-sitwazzjoni rrepetiet ruħha din is-sena.  Jekk inħarsu lejn paġna 2 tar-Rapport tal-Estimi, naraw li hemm indikazzjoni ċara li se nlaħħqu l-ispiża ta’ €2.4 miljun sal-aħħar ta’ din is-sena.  Il-Ministeru għall-Finanzi alloka €2.265 miljun għal din is-sena.  B’hekk qegħdin nantiċipaw li se nerġgħu nispiċċaw b’deficit ta’ €135,000.  

Din is-sena, s’issa ppubblikajna 10 rapporti, ħames performance audits, tliet investigazzjonijiet, żewġ IT audits, u audit mitlub mill-Ministeru għall-Finanzi fuq macro economic forecasting li għamel l-istess Ministeru fuq talba tal-EU u li kellu jitlesta sal-15 ta’ Ottubru 2013.  Ma rridux ninsew ukoll l-irwol tal-awditjar finanzjarju li dejjem kien tradizzjonalment marbut ma’ dan l-Uffiċċju, u lbieraħ għadna kif ippreżentajna r-Rapport Annwali għas-sena 2012 lil Mr Speaker.  Fil-fatt, dan huwa obbligu prinċipali tal-Att li taħtu twaqqaf dan l-Uffiċċju.  

Mr Chairman, jekk tippermettili, nixtieq nagħmel riferenza għad-diskors parlamentari li inti, bħala Deputat Prim Ministru, għamilt waqt id-diskussjoni tal-vot tal-Ministeru tiegħek tal-Baġit 2014, fejn semmejt il-ħsieb tal-Gvern li jsaħħaħ l-NAO billi jagħti lill-Uffiċċju iktar poteri investigattivi.  Dan għandna nifhmu li huwa skont dak li kien imsemmi fil-manifest elettorali tal-Gvern biex tissaħħaħ dejjem id-demokrazija u t-trasparenza.  Aħna dejjem inkunu lesti biex nilqgħu l-isfidi ġodda li jħabbtu fuq il-bibien tagħna; però jkolli nsemmi l-fatt li għas-sena finanzjarja li ġejja – l-2014 – il-Ministeru għall-Finanzi alloka €2.28 miljun, u jien nittama li, kif għamilna fi snin oħra, l-Uffiċċju jipprova jgħaddi b’dawn il-fondi li huma ferm inqas minn dawk approvati minn dan il-Kumitat.  

Jekk immorru fuq it-tielet paġna tal-Estimi, ninnutaw li l-medja tal-impjegati matul is-sena naqset minn 59 għal 57 impjegat.  Fi kliem ieħor, daħħalna inqas impjegati ġodda minn dawk li rriżenjaw, irtiraw jew ħadu parental leave bla ħlas din is-sena.  Il-kontroll fir-reklutaġġ tal-impjegati ġodda dejjem kien miżura sabiex nikkontrollaw l-ispiża tas-salarji li tammonta għal kważi 70% tal-ispiża globali tal-Uffiċċju.  Madanakollu, kif wieħed irid japprezza, is-salarji jiżdiedu minn sena għal oħra minħabba promozzjonijiet, increments fuq pay points ġodda, u żidiet marbutin mal-Ftehim Kollettiv tal-Gvern.  Din is-sena, kkonkludejna wkoll mal-Union negozjati ta’ Ftehim Kollettiv ġdid li jkopri mis-sena 2013 sas-sena 2016.  Il-Ftehim Kollettiv ġie ffirmat mal-Union fit-13 ta’ Novembru li għadda.  Iż-żidiet tas-salarji li daħlu fis-seħħ mill-1 ta’ Ottubru 2013 huma inqas minn dawk li kienu oriġinarjament mitluba mill-Union.  Fil-Ftehim Kollettiv il-ġdid introduċejna iktar flessibilità fil-ħinijiet, irrikonoxxejna iktar lil min ta ċertu snin ta’ servizz lill-Uffiċċju, u daħħalna wkoll iktar family-friendly measures, fosthom l-għażla li  wieħed jista’ jaħdem b’reduced hours sakemm l-iżgħar wild jagħlaq is-16-il sena.  

Mr Chairman, nagħlaq billi ngħid li fl-Estimi li ressaqna għas-sena 2014 qegħdin nitolbu s-somma ta’ €2.6 miljun bix insostnu l-operat preżenti tal-Uffiċċju.  Din is-somma tvarja b’€100,000 mit-€2.5 miljun li tlabna s-sena l-oħra.  Bħalissa qegħdin nikkontrollaw kemm jista’ jkun l-ispiża kollha fuq il-livelli tas-snin l-imgħoddija; però, ovvjament, irridu nagħmlu tajjeb għas-salarji skont il-Ftehim Kollettiv il-ġdid, u rridu noqogħdu attenti li nżommu l-medja tal-impjegati stabbli.  

Għall-2014, għandna spiża eċċezzjonali li tirrigwardja Konferenza tal-Awdituri Ġenerali tal-Commonwealth li se tkun organizzata f’pajjiżna mill-Uffiċċju tagħna fl-aħħar ġimgħa ta’ Marzu li ġej.  Din il-konferenza taħbat ukoll mal-anniversarju tal-200 sena minn mindu twaqqaf l-Uffiċċju tagħna, dak iż-żmien taħt il-Gvern kolonjali.  Skont il-kalkoli li għandna, l-ispiża tal-konferenza m’għandhiex taqbeż il-€100,000.  

Fl-aħħar nett, nirringrazzjak tal-opportunità li tajtni biex inressaq għall-approvazzjoni ta’ dan il-Kumitat l-Estimi għas-sena 2014.  Grazzi,  Mr Chairman.  

THE CHAIRMAN:  Grazzi, Sur Mifsud.  Nistaqsi jekk hawnx mistoqsijiet mill-Membri tal-Kumitat.  L-Onor. Tonio Fenech.  

ONOR. TONIO FENECH:  Grazzi, Mr Chairman.  L-ewwel nett, nibda biex nirringrazzja lill-funzjonarji kollha tal-NAO, flimkien mal-Awditur Ġenerali u d-Deputat tiegħu, għax-xogħol kollu li qegħdin jagħmlu.  Hija entità importanti ħafna fil-pajjiż, u għalhekk huwa importanti li naraw li jkollha r-riżorsi kollha li għandha bżonn.  Ma fhimtx eżattament is-somma li ġiet allokata fil-Baġit.  

IS-SUR ANTHONY C. MIFSUD:  Din is-sena tawna €2.28 miljun.  

ONOR. TONIO FENECH:  U inti qed titlob €2.6 miljun.  

IS-SUR ANTHONY C. MIFSUD:  Iva.

ONOR. TONIO FENECH:  Jiġifieri, dan il-Kumitat jista’ japprova ammont akbar, imbagħad il-Plenarja tapprova. 

Mistoqsija oħra li ridt nagħmel hija dwar ir-responsabilitajiet ġodda li jidher li qed jiġi propost lill-Kummissjoni Ewropea –  skont l-aħħar rapport li ntbagħat mill-Ministru għall-Finanzi – li taqdi l-funzjoni awtonoma ta’ dik li hija l-forecasting u assessment li tagħmel tal-Baġit tal-Gvern.  Ovvjament, din se titlob nies ta’ teknika ftit differenti mill-awditjar tradizzjonali ta’ qualified auditors f’dan is-sens, imma probabbilment hemm bżonn ukoll ta’ ekonomisti u nies li jifhmu ftit iktar fl-istatistika.  L-Uffiċċju għandu din il-kapaċità?  Qed jaħseb biex jingaġġa xi nies?  Fl-istima ta’ €2.6 miljun, din hija inkorporata, jew hemm ħtieġa ta’ finanzjament addizzjonali?  

IS-SUR ANTHONY C. MIFSUD:  Normalment, ix-xogħol li ġejna mitlubin nagħmlu dan l-aħħar isir minn Fiscal Council li, hawn Malta, għadu ma twaqqafx: jista’ jitwaqqaf u jista’ ma jitwaqqafx.  Għal din is-sena, biex għamilna dan ix-xogħol, kellna ningaġġaw xi ekonomisti mill-Università li, flimkien man-nies tagħna, għamlu dan l-eżerċizzju. Però, jekk din se tkun xi ħaġa permanenti, se jkollna nwaqqfu, within the NAO, an Economic Unit ħalli tkun tista’ tagħmel dawn il-verifiki.  

ONOR. TONIO FENECH:  Jiġifieri, jekk qed nifhem sew, s’issa l-Gvern għadu ma ħatarx formalment lill-Uffiċċju, però fir-rapport li ntbagħat lill-Kummissjoni Ewropea l-indikazzjoni kienet li l-Gvern iddeċieda li l-Fiscal Council ikun l-NAO.  Jien għandi d-dubji tiegħi dwar dan, imma jekk il-Gvern irid imur f’dik it-triq, l-importanti hu li naraw li l-Uffiċċju għandu l-kapaċità teknika li jista’ jaqdi dik il-funzjoni.  Dwar l-awtonomija m’hemmx dubju.  

THE CHAIRMAN:  Aktar domandi?  L-Onor. Chris Agius.  

ONOR. CHRIS AGIUS:  Sur Mifsud, żewġ mistoqsijiet qosra marbutin mar-Rapport.  Inti għedt li matul din is-sena n-numru ta’ impjegati li kellek naqas minn 59 għal 57 minħabba diversi raġunijiet.  Tista’ tgħidilna kemm minnhom irriżenjaw sabiex fittxew impjieg f’post ieħor?  Ma nafx jekk tistax tgħidilna wkoll kif jipparagunaw is-salarji li toffru intom mas-salarji li joffri l-privat, ħalli nkunu f’pożizzjoni li nistgħu nżommu l-aqwa mħuħ f’dan l-Uffiċċju.  

IS-SUR ANTHONY C MIFSUD:  Li nista’ ngħidlek hu li mill-aħħar Ftehim Kollettiv, fl-entry grades, jiġifieri senior auditors eċċ, ninsabu kompetittivi mal-Big Four; però fil-gradi ta’ fuq m’aħniex, għax ovvjament huma pegged mas-salarji tas-Servizz Pubbliku.  (Interruzzjonijiet)  Meta jaslu f’ċerta età, jitħajru jmorru ma’ kumpanija li forsi tkun timpjega 400 ruħ, mhux 50 bħalna.  Imma dik hija xi ħaġa li aħna nifhmuha u rridu ngħixu biha.  

IS-SUR CHARLES DEGUARA (Deputat Awditur Ġenerali):  Anke għax peress li l-entità hija relattivament ċkejkna – qegħdin 35 professionals – iċ-ċansijiet ta’ promotions huma limitati.  Fil-fatt, l-average age tan-nies fil-headship positions – apparti aħna, għax aħna nirrovinawlhom l-average age – hija baxxa ħafna.  

IS-SUR ANTHONY C. MIFSUD:  Fil-fatt, hija ta’ madwar 35 sena.  

IS-SUR CHARLES DEGUARA:  Hekk hu.  U ħafna drabi jfittxu li jimirħu f’postijiet oħra għax iħossu li  ma jkunx hemm openings quddiemhom.  

THE CHAIRMAN:  Sur Mifsud, għandi mistoqsija għalik: taħt il-heading ta’ “Personal Emoluments” hemm żieda ta’ €86,000, u f’”allowances” għandek €42,000.  Din iż-żieda fis-salarji għax se żżid in-nies, jew hija ġejja minn xi cost of living increases?  

IS-SUR ANTHONY C. MIFSUD:  Bejn cost of living increases, increments, promotions u collective agreements.  L-allowances ...  

THE CHAIRMAN:  Imma se żżidu nies b’dik iż-żieda ta’ €86,000, jew mhux se jkun hemm żieda ta’ nies?  

IS-SUR ANTHONY C. MIFSUD:  Għalissa mhijiex ikkontemplata.  

THE CHAIRMAN:  X’imkien qrajt li dik iż-żieda se tkun għall-ingaġġ ta’ persuna oħra, u l-kumplament biex jagħmlu tajjeb għaż-żidiet tal-Ftehim Kollettiv.  Hekk hu?  

IS-SUR ANTHONY C. MIFSUD:  Iva.  

THE CHAIRMAN:  Għar-rigward ta’ allowances, naqqastu f’xi affarijiet, imma mbagħad is-somma totali żdiedet bi €42,000, u rrid nifhem ftit il-ġustifikazzjoni.  

IS-SUR ANTHONY C. MIFSUD:  Dawn jirriżultaw minn introduzzjoni li kellna – fil-Collective Agreement ta’ qabel dan – ta’ responsibility allowance għan-nies tagħna, biex inżommu l-attraction li n-nies jibqgħu, għax kien hemm żmien fejn kienu jitilqu ħamsa jew sitta f’sena.  Dak ovvjament iħarrbtek, l-ewwel nett għax jitilqu f’nofs is-sena u f’nofs ix-xogħol, jiġifieri trid tirrekluta lil xi ħadd ġdid, u ħafna drabi jkollna pressure fuq nies oħrajn li baqgħu hemm biex ilaħħqu x-xogħol. 

ONOR. TONIO FENECH:  Jiġifieri qed jogħlew l-allowances in general?  

IS-SUR ANTHONY C. MIFSUD:  Iva.  Aħna abbinajna kull grad ma’ responsibility allowance li hija persentaġġ tas-salarju.  

THE CHAIRMAN:  Però din għalija għadha mhijiex ċara.  Jiġifieri qed tgħidli li din hija biex tagħmel tajjeb għal ċerti allowances li qegħdin pegged mas-salarji li għandhom ċerti individwi?  

IS-SUR ANTHONY C. MIFSUD:  Mr Chairman, ħdejja hawn is-Sur Ian Rizzo li huwa l-accountant tagħna u, bil-permess tagħkom, nitolbu sabiex jispjega hu.  

THE CHAIRMAN:  Is-Sur Rizzo.

IS-SUR IAN RIZZO:  Kien hemm ukoll disturbance allowance għall-head …

THE CHAIRMAN:  Meta introduċejtuha din?  

IS-SUR IAN RIZZO:  Din is-sena stess.  

ONOR. TONIO FENECH:  Jekk inħarsu lejn x’inhi bħalissa l-paga bl-allowance ta’ senior grade, u kemm se tkun is-sena d-dieħla, fuq kemm inkunu qed nitkellmu?  

IS-SUR IAN RIZZO:  L-allowances bħalissa qed jammontaw għal madwar 18%.  

THE CHAIRMAN:  Li huwa persentaġġ qawwi tal-pakkett kollu. 

IS-SUR CHARLES DEGUARA:  Mr Chairman, tajjeb ngħidu li aħna sibna sitwazzjoni fejn f’sena kienu qegħdin jitilqu sitta, sebgħa u anke tmienja min-nies, u minflokom kienu jidħlu biss tnejn.  Għalhekk kellna bilfors insibu ways and means – fil-fatt, il-PAC kien qabbadna nagħmlu dan – kif inwaqqfu dan l-esodu tan-nies.  

THE CHAIRMAN:  Jiġifieri din hija forma kif, minflok tagħti żieda fis-salarju, tagħti allowance ħalli żżomm in-nies tiegħek milli jitilqu?  

IS-SUR CHARLES DEGUARA:  Iva, għax minħabba l-pegging ma nistgħux ngħollu s-salarji.  Irrid ngħid li ħafna mill-kompetizzjoni tagħna mhijiex ġejja mill-privat, imma ġejja minn entitajiet governattivi, bħall-Malta Financial Services Authority u oħrajn, li għandhom daqsxejn ta’ free hand, u ħafna drabi n-nies tagħna kienu qegħdin jitilqu biex imorru f’dawn l-entitajiet.  

THE CHAIRMAN:  Biex inkun ċar, jien qed nara li hemm ġustifikazzjoni għaż-żieda tas-€86,000; però għadni ma fhimtx il-ġustifikazzjoni għaż-żieda tat-€42,000. 

IS-SUR ANTHONY C. MIFSUD:  Meta tqassamhom ras imb’ras, tkun qed titkellem fuq madwar €1,000 fis-sena.  Din is-sena aħna tlifna l-kap tal-investigazzjonijiet tagħna, u ma marx mal-privat, imma mar ma’ entità pubblika.  

THE CHAIRMAN:  Mhux neċessajrament naħseb li l-fatt li tagħti €42,000 se jsolvilek il-problema, għax allura terġa’ tiġi s-sena ta’ wara …

IS-SUR ANTHONY C MIFSUD:  Imma jtaffiha.  

THE CHAIRMAN:  Għalija mhuwiex daqshekk faċli li naqbel ma’ din iż-żieda.  

IS-SUR ANTHONY C. MIFSUD:  Mr Chairman, irridu nirrealizzaw li kultant il-qabżiet li jieħdu n-nies tagħna meta jmorru post ieħor ...  Il-kap tal-investigazzjonijiet li semmejt aktar kmieni rduppjawlu s-salarju, u din hija entità pubblika!  

THE CHAIRMAN:  Għad-domanda tal-Onor. Fenech dwar kemm huwa l-pakkett bl-allowances b’kollox, inti rrispondejt li huwa madwar 18%.  Jien naħseb li dak li kien qed jistaqsi kien xi jfisser il-pakkett fit-total tiegħu. 

IS-SUR ANTHONY C. MIFSUD:  Il-pakkett ta’ senior jew principal auditor huwa ta’ madwar €30,000.  

ONOR. TONIO FENECH:  U b’dawn iż-żidiet kemm se jkun?  

IS-SUR ANTHONY C. MIFSUD:  Le, dak huwa biż-żidiet.  

IS-SUR CHARLES DEGUARA:  Tajjeb nirrikonoxxu wkoll li n-nies tagħna ħafna drabi jkollhom ċerti issues fix-xogħol tagħhom, bħal pereżempju, li jridu jidhru quddiem il-PAC.  Forsi għas-Sur Mifsud u għalija, li għandna ċerta esperjenza fis-Servizz Pubbliku, din mhijiex xi ħaġa daqshekk diffiċli li nidhru quddiem il-PAC u nwieġbu għal ċerti mistoqsijiet; imma n-nies tagħna down the grade – bħal accountants u junior auditors – meta jidhru quddiem il-PAC fejn iridu jiddefendu ċerti pożizzjonijiet – u jiddispjaċini ngħid li kultant saru anke attakki fuqhom – ...  Kieku ma nagħtux dik ix-xi ħaġa, l-Uffiċċju assolutament jispiċċa.  

THE CHAIRMAN:  Jien nista’ nifhem il-problema, però s-sistema kif inhi ma tantx togħġobni, li kull sena terġa’ tagħti l-allowances.

IS-SUR ANTHONY C. MIFSUD:  Aħna ma nżiduhomx kull sena, imma jkollna Collective Agreement għal erba’ snin.  

IS-SUR CHARLES DEGUARA:  Fil-fatt, din is-sena kellna Collective Agreement ġdid, u kellna kwestjonijiet kbar mal-Union għax, min-naħa tagħhom, xtaqu li jkunu back dated, però ma tajnihomx back dated.  

IS-SUR ANTHONY C. MIFSUD:  Lanqas kellna flus.  

THE CHAIRMAN:  Jiġifieri, Sur Mifsud, inti tippreferi li, minflok ma timpjega tnejn min-nies fejn għandek bżonn, tagħti allowances lil dawk l-impjegati li diġà għandek?  

IS-SUR ANTHONY C MIFSUD:  Iva, għax inkella nitilfu l-esperjenza.  Ħafna minnhom ikunu jafu l-Ministeri inside out, u xi ħadd ġdid li jkun ġej mill-Università jew mill-privat irid jidra s-sistema tas-Settur Pubbliku, għaliex ovvjament is-Settur Pubbliku jaħdem b’mod differenti mill-privat.  

IS-SUR CHARLES DEGUARA:  Fil-fatt, waħda mid-diżappunti tagħna hija li jkollna calls for application li ma japplika ħadd għalihom.  Jiġifieri taħsbux li hemm xi queue ta’ nies biex jiġu jaħdmu l-NAO!  

THE CHAIRMAN:  Imissu jkun hemm, għax probabbilment huwa wieħed mill-postijiet l-iktar interessanti fejn għandek learning curve tajba.  

IS-SUR CHARLES DEGUARA:  Però sfortunatament mhuwiex il-każ.  

IS-SUR ANTHONY C. MIFSUD:  Però, għal min hu żgħir, hemm fejn titgħallem ħafna.  

THE CHAIRMAN:  Sur Mifsud, nirringrazzjak.  Jidher li mhemmx iktar kummenti, u għalhekk se ngħaddi biex inpoġġi l-mistoqsija.  

Il-mistoqsija hija l-approvazzjoni tar-Rapport Annwali u l-Istqarrijiet Finanzjarji tal-Uffiċċju Nazzjonali tal-Verifika għas-sena li tagħlaq fil-31 ta’ Diċembru 2012.  Dawk favur?  (Onor. Membri: Aye)  Dawk kontra?  Agreed.  

Ir-Rapport Annwali u l-Istqarrijiet Finanzjarji tal-Uffiċċju Nazzjonali tal-Verifika għas-sena li tagħlaq fil-31 ta’ Diċembru 2012 ġew approvati b’mod unanimu.  
 
THE CHAIRMAN:  Il-mistoqsija hija l-approvazzjoni l-Estimi Finanzjarji tal-Uffiċċju Nazzjonali tal-Verifika għas-sena 2014.  Dawk favur?  (Onor. Membri: Aye)  Dawk kontra?  Agreed.

L-Estimi Finanzjarji tal-Uffiċċju Nazzjonali tal-Verifika għas-sena 2014 ġew approvati b’mod unanimu.  

THE CHAIRMAN:  Issa nirrapporta fil-Plenarja u nressaq il-mozzjoni formalment.  Ngħaddu issa għall-item li jmiss.

ĦATRA TA’ AWDITURI GĦALL-UFFIĊĊJU NAZZJONALI TAL-VERIFIKA 

THE CHAIRMAN:  Quddiemna għandna korrispondenza mill-NAO bl-ismijiet tal-auditing firms u l-offerta tagħhom.  Jidher li kulħadd kien raha diġà, u għalhekk ngħaddi sabiex nipproponi li l-KPMG, li ssottomettiet l-orħos offerta, jiġu appuntati bħala l-awdituri tal-NAO għas-snin li ġejjin.  Dawk favur?  (Onor. Membri: Aye)  Dawk kontra?  Agreed.  

Il-mozzjoni għaddiet nem. con. 

THE CHAIRMAN:  Nirringrazzjakom u naġġorna l-Kumitat għal data u b’aġenda li jiġu kkomunikati aktar tard.

Fis-6:26 p.m., il-Kumitat aġġorna.  

